
მარშრუტის აღწერა:
შაუმიანი (ბინაძორი) - წერაქვი - გორული - ოფრეთი -  ფოლადაურის ხეობა  
მარშრუტი საშუალებას გაძლევთ იმოგზაუროთ ქვემო ქართლის უმდიდრესი ისტორიული წარსულის კვალდაკვალ. იგი ფოლადაურის ხეობის მეშვეობით ერთმანეთთან აკავშირებს მარნეულისა და ბოლნისის მუნიციპალიტეტებს. იწყება დაბა შაუმიანის მიმდებარედ გაივლის მარნეულის მინიციპალიტეტის რამდენიმე გამორჩეულ ღირსშესანიშნაობას და ფოლადაურის ხეობის ჩაყოლებით სრულდება სოფელ ფოლადაურში. 
I დღე. გასავლელი მანძილი 23,4 კმ, საჭირო დრო 8 სთ 40 წთ. 
მარშრუტი იწყება დაბა შაუმიანის დასავლეთით მდებარე ტყის მასივიდან და მცირე სიმაღლის ბორცვის ფერდობის ავლით ბინაძორის სამონასტრო კომპლექსთან მიდის. კომპლექსი რამდენიმე ნაგებობას აერთიანებს და რეგიონის ერთ-ერთ გამორჩეულ ღირსშესანიშნაობას წარმოადგენს. ბინაძორიდან მარშრუტი სატყეო გრუნტის სამანქანო გზის გაყოლებით გრძელდება და ტყით შემოსილ ბორცვის თხემზე მდებარე ხარების სახელობის ეკლესიასთან (ხუდოს ტერიტორია) მიდის. აქვე არის საპიკნიკე და დასავენებელი ადგილები, ხარების ეკლესიიდან სოფელ წერაქვისკენ მივემართებით, გზის საწყისი მონაკვეთი მცირე მდელოს გადაკვეთს და ტყეში მიმავალ გრუნტის გზას მიუყვება. სოფელ წერაქვამდე მისასვლელად რამდენიმეჯერ მოგვიწევს მცირე ხევის და ნაკადულის გადავლა, საბოლოოდ კი სოფელ წერაქვში მოხვდებით, საიდანაც მეჩხერი ტყის გავლით  წერაქვის მოანსტრამდე მიხვალთ. მონასტრიდან მარშრუტი დაღმართში მიმავალ გზას მიუყვება და შუამიანი-სიონი-წერაქვის დამაკავშირებელ საავტომობილო გზასთან ჩამოდის, გადაკვეთს მას და მცირე ბორცვის ავლით გორულის ნაქალაქართან მიდის. ნაქალაქარი რამდენიმე ნაგებობას მოიცავს, მათ შორის, ტაძრებს, აბანოს, ქარვასლას კოშკს და სხვა. ნაქალაქარიდან მარშრუტი გრუნტის გზის გაყოლებით სოფელ ოფრეთში გადადის. პირველი სამოგზაურო დღის დასრულებაც სოფელ ოფრეთშია სასურველი, აქვე შესაძლებელია დაბანაკებაც.  
II დღე. გასავლელი მანძილი 21,8 კმ, საჭირო დრო 6 სთ 40 წთ
მეორე დღე სოფლის აღმოსავლეთით მდებარე ბორცვის თხემზე აგებული წმ. გიორგის სახელობის ტაძრის მონახულებით შეგიძლიათ დაწყოთ და ოფრეთის ნათლისღების ეკლესია მოინახულოთ.  საბოლოოდ  ოფრეთიდან მარშრუტი მდინარე ახქერფის წყლის ხეობის მიმართულებით მიემართება და ხეობაში მდებარე ღირსშესანიშნაობებს გაივლის. პირველი მათგანი ხეობის მაჯვენა მხარეს ლამაზი ბუნება, წყარო, დასავენებელი ადგილებია, ფერდობზე კი მდებარე ვაისოფლის ეკლესიაა, საიდნაც კვლავ ხეობის კალაპოტისკენ ვეშვებით და თამარის თაღოვან ხიდთან ჩავდივართ. თაღოვანი ხიდიდან მარშრუტი სრულად ხეობას მიუყვება ფოლადაურის ხეობის შესართავამდე, სადაც კიდევ ერთ თაღოვან ხიდს შეხვდებით. აღნიშნულ მონაკვეთში მდინარის ხეობა საკმაოდ ვიწროა და ფრაგმენტულად კანიონისებრ მონაკვეთებს ქმნის. აქვე მდებარეობს საპიკნიკე ადგილიც. მარშრუტის დარჩენილი მონაკვეთი ფოლადაურის ხეობას მიუყვება, გზად რამდენიმე მცირე ტაძარს გაივლის და ხეობის ტყით დაფარული ფერდობებით გარშემორტყმული, მდინარის კალაპოტის გასწვრივ მიმავალი გზით სოფელ ფოლადაურში სრულდება. 
 ფოლადაურის ხეობა  - ოფრეთი -  გორული - წერაქვი -  შაუმიანი (ბინაძორი)
მარშრუტი საშუალებას გაძლევთ იმოგზაუროთ ქვემო ქართლის უმდიდრესი ისტორიული წარსულის კვალდაკვალ. იგი ფოლადაურის ხეობის მეშვეობით ერთმანეთთან აკავშირებს მარნეულისა და ბოლნისის მუნიციპალიტეტებს. იწყება სოფელ ფოლადაურში და ბოლნისისა და მარნეულის მუნიციპალიტეტების რამდენიმე ღირსშესანიშნაობის გავლით სრულდება დაბა შაუმიანის სიახლოვეს.
I დღე. გასავლელი მანძილი 21,8 კმ, საჭირო დრო 7 სთ. 
მარშრუტი იწყება სოფელ ფოლადაურში და სასოფლო გრუნტის გზით მიემართება მდინარე ფოლადაურის ხეობაში. სასოფლო გრუნტის გზა მალე სატყეო გრუნტის კატეგორიაში გადადის და ხეობის ტყით დაფარული ფერდობებით გარშემორტყმული, მდინარის კალაპოტის სიახლოვეს გადის. მარშრუტის საწყისი მონაკვეთი მდინარის მარჯვენა ნაპირს მიუყვება, რომელიც რამდენიმე კილომეტრში გადაკვეთს მდინარეს და მის საპირისპირო მხარეს გრძელდება. მცირე დახრილობის აღმართში მიმავალი გზა და ხეობის ლამაზი ფერდოებები მოგზაურობას აიოლებს. საბოლოოდ ადგილ ვაშლოვანთან მარშრუტი დაღმართში მიმავალ გზას მიუყვება და მდინარის კალაპოტისკენ ეშვება. აქ გზად მცირე ზომის დ ტაძარს შევხვდებით, რომლიდანაც მდინარის ნაპირთან მოვხვდებით. მდინარის ნაპირზე მოწყობილია საპიკნიკე ადგილი, რომელიც თაღოვანი ხიდის ძირში მდებარეობს. სურვილის შემთხვევაში აქვე შესაძლებელია დაბანაკებაც. საბანკე ადგილიდან მარშრუტი მდინარე ახქერპისწყლის ხეობას აუყვება და კიდევ ერთ თაღოვან ხიდთან მიდის, საიდანაც ხეობის სათავისკენ გრძელდება და სოფელ ოფრეთში ადის. პირველი სამოგზაურო დღის დასრულება სწორედ ოფრეთშია სასურველი. აქვე შესაძლებელია დაბანაკებაც.
II დღე. გასავლელი მანძილი 23,4 კმ, საჭირო დრო 8 სთ 20 წთ
მეორე დღე სოფლის აღმოსავლეთით მდებარე ბორცვის თხემზე აგებული წმ. გიორგის სახელობის ტაძრის მონახულებით შეგიძლიათ დაიწყოთ.  საბოლოოდ  ოფრეთიდან მარშრუტი ბინაძორის კომპლექსისკენ მიემართება, გზად კი მარნეულის მუნიციპალიტეტის რამდენიმე გამორჩეულ ისტორიულ ძეგლს გაივლის. პირველი მათგანი გორულის ნაქალაქარია. იგი ერთდროულად, რამდენიმე ნაგებობას აერთიანებს, აქ შეხვდებით ტაძრებს, აბანოს, ქარვასლას და ა.შ. ნაქალაქარიდან მარშრუტი დაღმართში ეშვება, გადაკვეთს შაუმიანი - სიონი - წერაქვის დამაკავშირებელ მაგისტრალს და წერაქვის მონასტერთან ადის. დღეისთვის მოქმედი მამათა მონასტერი რეგიონის ერთ-ერთი გამორჩეული ღირსშსანიშნაობაა. წერაქვის მოანსტრიდან მარშრუტი სოფელ წერქვისკენ გრძელდება, საიდანაც ტყეში მიმავალ გრუნტის გზას გაუყვება, გადაკვეთს მცირე მდელოს და ბორცვის თხემზე მდებარე (ხუდოს  ტერიტორია) ხარების სახელობის ტაძართან მიდის. ხარების ტაძრიდან მარშრუტი კვლავ ტყეში მიმავალ გრუნტის გზას გაუყვება და ბინაძორის კომპლექსის გავლით დაბა შაუმიანის დასავლეთით, ტყის განაპირას, საპიკნიკე ადგილებთან სრულდება. 
დასკვნები და რეკომენდაციები: მარშრუტი საშუალო კატეგორიის არის, იგი აკავშირებს ქვემო ქართლის ორ მუნიციპალიტეტს და მოიცავს მნიშვნელოვან ისტორიულ ძეგლებს. გზის მნიშვნელოვანი ნაწილი ტყეში და მდინარეთა ხეობაბში გადის. აღნიშნულიდან გამომდინარე მარშრუტს ეძლევა რეკომენდაცია.

მარშრუტში შემავალი ობიექტები და მათი აღწერა:
1. ბინაძორის ქართული ეკლესია - საპიკნიკე ადგილი
binaZoris (შაუმიანი) darbazuli (qarTuli) eklesia XII-XIII ს.ს. მდებარეობს  სოფ. შაუმიანის ჩრდილო-დასავლეთით  4-5 კმ-ს დაშორებით. ე.წ. ბინაძორის ხევის  მარჯვნივ,  ნასოფლარის ტყეში. მას ახლა სიფთაქშენს უწოდებენ, რაც  ქართული თეთრი სოფლის  სომხური  შესატყვისია.  1651 წლითაა დათარირებული საბუთი, რომელიც  მანხუტისხევის სოფლების  შედარებით ძველ ვითარებას აგვიწერს. როსტომ მეფე მიმართავს კარის მესტუმრეს დონდარ ეჯუბისშვილს და მის ძმას ზურაბს: „მას  ჟამსა, ოდეს ბედნიერთ ხელმწიფეთა  პაპა-მამათა ჩუენთა პაპა თქუენი ლორიდაღმა  აეყარა და სომხითს  გადომესხა და ბედნიერს პაპასა ჩუენსა მეფესა პატრონსა ლუარსაბს და მეფესა, პატრონსა სვიმონს პაპა-მამათა  თქუენთათვის წყალობა ექნა და ებოძებინა  სომხითს ოხერი ნასოფლარი  და პაპა - მამათა აეშენა და სამკუიდროდ  დაგრჩომოდა“.  გამოდის , რომ  XVI საუკუნის  შუა ხანებში,  როდესაც  ლორიდან სომხითში გადმოუსახლებიათ აქ ნასოფლარები ყოფილა და იმავე სახელწოდებით ახალი სოფლები გაშენებულა. 1695-1700წ.წ. ერთი საბუთი გვამცნობს, რომ შულავერში მცხოვრებ ბოშაშვილებს  ვენახი ჰქონიათ თეთრ სოფელში.  (დ. ბერძენიშვილი-,,ნარკვევები ქვემო ქართლის ისტორიული გეოგრაფიიდან“).

1. ბინაძორის კომპლექსი
მდებარეობს  სოფ. შაუმიანის ჩრდილო-დასავლეთით  4-5 კმ-ს დაშორებით ტყით დაფარულ  მთაზე. ბურჯებით გამაგრებული გალავნით შემოზღუდული სწორკუთხა ტერიტორიის ცენტრში აღმართულია მაღალი, ორსართულიანი შენობა _ დარბაზული ეკლესია, რომელსაც ზემოდან სამრეკლოს ფანჩატური ადგას. აგებულია ნამტვრევი ღვინისფერი ქვით, ხოლო კარ-სარკმლის საპირეები, ფანჩატურის სვეტები, კარნიზები სუფთად ნათალი ყვითელი ტუფითაა გამოყვანილი. პირველი სართულის ეკლესიის (7,00X5,90 მ) კარი დასავლეთ კედელშია გაჭრილი. ორი სარკმელი დასავლეთ და აღმოსალეთ კედლებშია. ნახევარწრიულ აფსიდს შემაღლებული არდაბაგი და ორი მომცრო თაღოვანი ნიშა აქვს. ჩრდილოეთ კედელში სწორკუთხა ემბაზია ჩადგმული. სატრიუმფო და კამარის გამბჯენი თაღები პროფილირებულ იმპოსტებს ეყრდნობა და სუფთად ნათალი ტუფის ქვათლილებითაა გადაყვანილი. ეკლესიის სამხრეთ კედელში მეორე სართულზე ასასვლელი ხვრელია. მეორე სართული მარტივი ჯვრის თაღოვან-კამაროვანი სივრცეა, რომლის ცენტრში გუმბათქვეშა კვადრატი იქმნება. ეკლესიის კარი _ ე.წ. სელჯუკური სწორკუთხა პორტალი, ორნამენტებითაა შემკული; მდიდრულად გაფორმებული ნახევარწრიული ტიმპანი აქვს, რომელზეც ვარდული და სომხური წარწერაა ამოკვეთილი და აშენების თარიღია (1663 წელი) მითითებული. შენობის აღმოსავლეთი და დასავლეთი სარკმლები მარტივად პროფილირებული გადანაკეცებიანი თავსართებითაა გაფორმებული. სამხრეთ ფასადზე ცალკე ფილაზე ამოკვეთილი მზის საათია ჩადგმული. სომხური წარწერები ახლავს ფანჩატურის სვეტის წახნაგებს. ეკლესიაში და მის გარეთ მრავალი ხაჩკარის და საფლავის ქვის ფრაგმენტებია თავმოყრილი. ბინაძორის გალავანი (50X49,0 მ.) რთული სასიმაგრო ნაგებობაა, რომლის აღმოსავლეთ და დასავლეთ კედლებში კამაროვანი კარიბჭეებია აგებული. კარიბჭეებს ჩრდილოეთიდან და სამხრეთიდან თითო სწორკუთხა იზოლირებული ოთახი ეკვრის. ამ გალავანს აღმოსავლეთიდან, ჩრდილოეთიდან და დასავლეთიდან მეორე – სათოფურებიანი გალავანი საზღვრავს, რომლის კუთხეებშიც მრგვალი ბურჯებია ჩადგმული. პირველი გალავნის სამხრეთი კედელი ორივე გალავნის საერთო კედელია. ამგვარად მეორე გალვნით კომპლექსში შესასვლელი კარიბჭეებია დაცული. გალავანში თიხის მილებით წყალსადენია შეყვანილი.

2. ხარების სახელობის ტაძარი
ტყით დაფარული მთის თხემზე აგებული, გეგმაში მართკუთხა ფორმის ეკლესია ნაშენია სხვადასხვა ფერის, ნატეხი ქვითა და დიდი ზომის, ზერელედ დამუშავებული ლოდებით. ტაძრის სახურავი ჩაქცეულია. ირგვლივ ჩამოყრილი ქვები მიწითაა დაფარული, კედლები გარკვეულ დონეზე, აგრეთვე მიწის ქვეშაა მოქცეული, ამის გამო შესასვლელები დადაბლებულია. ტაძარს აქვს ორი კარი, რომელთაგან დასავლეთი კედლის შედარებით ვიწროა და შეისრული მოხაზულობა აქვს. სამხრეთი ფასადისა ფართოა და გარედან სწორკუთხად იკითხება, შიგნიდან კი შეისრულია. კარის ზემოდან დიდი არქიტრავის ქვა ღიობის ზომებს აღემატება. სამხრეთიდანვე, გარე ფასადზე, კარის ღიობის მარჯვენა ზედა კუთხეში მცირე ზომის სწორკუთხა ნიშაა. სარკმლის ღიობის მოხაზულობა სანახევროდ იკითხება დასავლეთის მხრიდანაც, რომელიც კარის მიმართ ასიმეტრიულადაა განთავსებული. ერთი სარკმელია გაჭრილი აღმოსავლეთ კედელშიც. ტაძრის ინტერიერში, საკურთხევლის აბსიდის თაღი ნათალი ქვებითაა გადაყვანილი. სარკმლის ორივე მხარეს თითო ქოცო. მათ გასწვრივ, ზემოთ, მცირე ზომის თითო ხვრელი შეინიშნება. სწორკუთხა ნიშებიდან ჩრდილოეთისა შედარებით დიდი და ღრმაა და აბსიდის გამომყოფ კუთხეშია განთავსებული. 

3. წერაქვის მოანსტერი
წერაქვის სამონასტრო კომპლექსი მე-13 საუკუნის მეორე ნახევრით თარიღდება. იგი რამდენიმე ნაგებობას მოიცავს. მონასტრის მთავარი ტაძარი კლდოვან მასივზე და სამხრეთის მხრიდან ხელოვნურად აგებულ მაღალ სუბსტრუქციაზეა დაფუძნებული და პროფილირებულ ცოკოლზე შემდგარი ორნავიანი ნაგებობაა, რომელიც ჰორიზონტალური წყობის კარგად გათლილი ქვათლილებითაა ნაგები. ორნავიანი ეკლესიის ნავი ჩრდილოეთითაა მოქცეული და პასტოფორიუმით ბოლოვდება. ნავი მთავარი სივრცისგან კვადრატული განივკვეთის ორი სვეტითაა გამოყოფილი, რომელზეც სადად პროფილირებულ კაპიტელებზე დაყრდნობილი სამი, ნახევარწრიული თაღია გადაყვანილი. სვეტის ბაზები და იატაკი კლდეშია გამოკვეთილი. მთავარი ნავის სამხრეთი კედლის აღმოსავლეთ ნაწილში გაჭრილია აფსიდიან ეკვდერში შესასვლელი მცირე ზომის, დაბალი თაღოვანი ღიობი. ერთი, მაღალი საფეხურით შემაღლებული საკურთხეველი მთავარი სივრცისგან, ახალი მოჩუქურთმებული ქვის კაბკელითაა გამოყოფილი. საკურთხველის აფსიდი კონქისკენ მსუბუქადაა შევიწროვებული. ეკლესიის ორივე ნავის შვერილი აფსიდი მთავარი ნავის _ ხუთწახნაგად, ხოლო ჩრდილოეთის _ სამწახნაგად ბოლოვდება. შესასვლელი კარები დასავლეთ და სამხრეთ კედლებშია გაჭრილი და ჩუქურთმებითაა შემკული. ორივე შესასვლელს ორმხრივ გახსნილი თაღიანი კარიბჭეები აქვს მიდგმული. სამხრეთ კარიბჭეს შიგნიდან ნახევრადსფერული გუმბათისებრი კამარა აქვს. კედლები განსრულებული პროფილირებული კარნიზით. მთავარ ნავს სამხრეთით ორი, აღმოსავლეთით და დასავლეთით თითო, პასტოფორიუმში ერთი და ეგვტერში ორი სარკმელი აქვს გაჭრილი. 

4. გორულის ნაქალაქარი
გორულის  ნაქალაქარი  თარიღდება  XV-XVII ს.ს.   სოფ. წერაქვსა და სოფ. ოფრეთს შორის მდებარეობს   ნაქალაქარი გორული, გარემო მართლაც გორაკოვანია , რომელთა  ფერდებზედაც ნასახლარებია შეფენილი, ადგილი ძველთაგანვეა ათვისებული.  გორული. 1721 წლის აღწერით დიდ გორულში მებატონეებად მელიქიშვილები ითვლებოდნენ, იყო ხუთი მემამულე (აბაზაშვილი, ოდიშელიძე, მაშათაშვილი) ორი უყმო აზნაური, 32 გამომღები და ერთი ბოგანო ყმა. პატარა გორულში კი მებატონეები იყვნენ სომხითის მელიქი ლევანი და ყაფლანიშვილი , ზურაბ სუფრაჯი, ერთი უყმო  აზნაური,6 გამომღები და 2 ბოგანო  ყმა.
  ნასოფლარში მაღლობზე კარგად შენახული ოთხკუთხა  კოშკია ის ოთხსართულიანია, მძავრი სქელი კედლებით. ყველა მხარეს სათოფურებია და შესასვლელი მაღლაა სადაც მისადგმელი კიბითაა ასასვლელი. კოშკი XVII საუკუნისაა. კოშკის აღმოსავლეთით  300 მეტრში მოზრდილი აბანოს შენობის ნაშთია  სადაც კარგად ჩანს კერამიკის მილების ფრაგმენტები. ისიც კოშკის  თანადროულია. ნაქალაქარის  ტერიტორიაზე  ერთი ქარვასლის და სამი ეკლესიის  ნაშთებია. ოფრეთელები მოზრდილ დარბაზულ ეკლესიას წმ. ნიკოლოზს უწოდებენ , რომლის სამხრეთით ბალავრის ქვაზე ასომთავრული წარწერაა,  „ნებითა  და შეწევნითა  ღმრთისადა , მე  ბატონმან დარეჯან ქსნის ერისთავის  ქალმან  აღვაშენე ესე მონასტერი ყოვლა წმინდისა  ჩემს  სახსრათ, ცოდვათა ჩემთა მისატევებლად, შვილთა ჩემთა სადღეგრძელოდ. ოდესმე ვიწყე  აღშენებად ჟამსა როსტომ მეფისა გავათავე გიორგი მეფისაზე“.  წარწერიდან  ირკვევა რომ დარეჯანს მონასტერი აუგია ყოვლაწმინდა ღვთისმშობლის სახელზე, წმ. ნიკოლოზის სახელი შესაძლოა გვიან მოსული ბერძნების მიერ იყოს შერქმეული.
-	კოშკი
-	წმ. ნიკოლოზის სახ. ეკლესია
-	წმ.ნინოს სახ. ეკლესია
-	ქარვასლა
-	აბანოები
მთლიანობაში  გორულის ნაქალაქარი ძალზედ საინტერესოა ტურისტული , ისტორიული თვალსაზრისით  და მიმდებარე ტერიტორია ხელსაყრელია  დასასვენებელად და საპიკნიკედ.

5. სოფელი  ოფრეთი
ოფრეთის  აიორის (წმ.გიორგის) ეკლესია 1886 წ.  მდებარეობს  სოფ. ოფრეთის აღმოსავლეთით მთაზე  გადმოცემით ეს პატარა საყდარი აუშენებია ოფრეთში მცხოვრებ ვინმე არისტო ხაშიროვს 1886 წელს. ამჟამად აქ მოსახლეობა ზეიმობს გაზაფხულის გიორგობას (6 მაისი) სადაც სხვადასხვა ქვეყნებიდან ჩამოდის  სოფ. ოფრეთიდან გასული მოსახლეობა  და იმართება დიდი ზეიმი. 

ოფრეთის  ნათლისღების  ეკლესია  XIX ს.  მდებარეობს  სოფელ ოფრეთის ცენტრში, ისტორიული ხიდის  მიმდებარედ. იგი აგებულია სალ კლდეზე, ადგილობრივი მაცხოვრებლების გადმოცემით,  როდესაც ეკლესია აშენებულა  შემდგომ ეკლესიის შიგნით,  ამოსულა წყალი. იმდროინდელ მოსახლეობამ იწამა წმინდა წყალი და აქ ეკლესიაში ამოსული წყალით ნათლავდნენ ბავშვებს, რის გამოც დაერქვა ნათლისღების სახ. ეკლესია. ამჟამად ეკლესიის შიგნით  წყარო  ფუნქციონირებს,  წყალი შემოწმებულია  ქიმიურად და ბიოლოგიურად,  წმინდა წყალია.
6. ოფრეთი- ვაი სოფელი
ვაისოფელი ნახევრად ღია ეკლესია XVIII-XIX წ წ.  ნასოფლარი მდებარეობს მდ. ახკერპის წყალის ხეობაში,  სოფ.   ულიანოვკიდან  აღმოსავლეთით 3-3,5 კილომეტრის მანძილზე. შენობა წარმოადგენს დასავლეთით სატრიუმფო  თაღით  გახსნილ, კონქით  დახურულ, არასწორი მოხაზულობის  საკურთხევლის  აფსიდს.   ის ნაგებია  ნამტვრევი  მცირე ზომის   ქვებით,   კუთხეები მოზრდილი ქვებითაა  გამოყვანილი.  სამლოცველოს  დაბალი  სატრიუმფო  თაღი ,  რომლის თავზეც  კედლის წყობა გრძელდება და  მოზრდილი შუბლი  იქმნება,   ირიბად ჩაწყობილი  ნამტვრევი ქვითაა  გადაყვანილი,  ნაგებობის დაბალი დონის სამშენებლო ტექნიკა და ხუროთმოძღვრული  ფორმები   XVIII-XIX  საუკუნეებზე  მიგვითითებს. დანარჩენი ტერიტორია  საუკეთესო ხედებით  ხელსაყრელია საპიკნიკე და  საბანაკე სივრცეებისათვის.
7. ვერხვიანის თაღოვანი ხიდი
ხიდი  მდებარეობს  ვაისოფელის და სოფ. ულიანოვკიას შორის რომლის საშუალებითაც გზა უკავშირდებოდა ახკერპის ხეობას.  არქიტექტურულად ხიდი ძალიან ლამაზია და მიმზიდველი.
8. სოფელი ვერხვიანი
მდებარეობს  მდ. ახკერპის წყლის (ფოლადაურის მიმართულებით) კალაპოტის მიმდებარედ, ამ სოფელს ისტორიულად  მათიში ერქვა და დასხლებული იყო ქართველი მოსახლეობით, მე-18 საუკუნის პასობრივმა ომებმა იძულებული გახადა მოსახლეობა აყრილიყო და დაეტოვებინათ სოფელი , რომელიც დაახლოებით საუკუნეზე მეტი  დაუსახლებელი იყო. დაუზუსტებელი ინფორმაციით სოფელი გერმანელი კოლონისტებით დაასახლეს სადაც თხილისაგან, კაკლისაგან და წიფლისაგან ხდიდნენ  ზეთს და ამზადებდნენ პარკეტს, შემდეგ 1930-ან წლებში ქრება კოლონისტების კვალი და ჩნდებიან ბერძნები და საბჭოთა პერიოდში სოფელს დაერქვა - ულიანოვკა- 2018 წელს საქარველოს დამოუკიდებლობის პირობებში, სოფელს სახელი გადაერქვა და დაერქვა - ვერხვიანი.

9. ფოლადაურის ხეობა
მდინარე ფოლადაურის იგივე ბოლნისისწყლის ხეობა მდებარეობს ლოქის ქედის ჩრდილო კალთებზე. ხეობის სიგრძე  42 კმ-ია. თავად მდინარის აუზის ფართობი 382 კმ². საზრდოობს თოვლის, წვიმისა და მიწისქვეშა წყლებით. წყალდიდობა იცის გაზაფხულზე, წყალმცირეა ზამთარში. საშუალო მრავალწლიური ხარჯი 1,52 მ3/წმ. მდინარე წარმოადგენს მაშავერას მარჯვენა შენაკადს.
ინფორმაციის წყარო: აფხაზავა ი., ქართული საბჭოთა ენციკლოპედია, ტ. 2
10. თამარის თაღოვანი ხიდი
თაღოვანი ხიდი მდინარე ფოლადაურზე (მდინარე მაშავერას მარჯვენა შენაკადი) მდებარეობს. ხიდი XVI საუკუნით თარიღდება. ხიდი მდინარის ხეობის ვიწრო კანიონისებურ მონაკვეთშია აგებულია. იგი დიდ როლს ასრულებდა ქვემო ქართლის ტერიტორიაზე გამავლი მნიშვნელოვანი გზების დაკავშირების კუთხით. 

11. ეკელსია ფოლადაურის ხეობაში
ტაძარი ფოლადაურის ხეობაში, ადგილ ვაშლოვანის მიმდებარედ მდებარეობს. ტაძარი მე-14-18 საუკუნეებს უნდა განეკუთვნეობდეს. ფასადის მორთულობა: კარი - თაღოვანი გარედან; სარკმელი - თაღოვანი; სარკმელი - სწორკუთხა ანუ არქიტრავული.

